
పరమయోగివిలాసము.












గన్నేరుపూచాయ గల నీరుకావి 

వన్నియపుట్టంబు వదులుగాఁ గట్టి 

మిడుగుల నొరయ నామీఁదఁ బింజయల 

మడిచారుచెరివియామై నేర్పుతోడ 

బిగిచన్నుఁగవమీఁదఁ బెరయఁ బయ్యెదయు 

దిగిచి నెన్నడుమున దిండుగాఁ జుట్టి 

నడిముక్కు నొరయంగ నామంబు వెట్టి 

నడుమ హారిద్రచూర్ణపురేఖఁ దీర్చి 

వరుసగాఁ దిరుమణివడములు వైచి 

పరమవైష్ణవ ముట్టిపడఁగఁ జూపట్టి 

వైకుంఠపురినుండి వచ్చెనో యనఁగఁ 

గాక వైరాగ్య మీగతి నిల్చె ననఁగఁ 

జని తోఁటలో నున్న జగతీసురేంద్రుఁ 

గని యాననము వంచి కరములు మోడ్చి 

కొదుకుచు నొదుగుచు గోలచందమునఁ 

బదము లెంతయుఁ దొట్రుపడఁగ నందంద 

నిలిచి మ్రాకులపొంత నిక్కంపుభయము

గలిగినదానిసంగతి వడంకుచును 

దోరంపుఁగన్నులఁ దొరఁగెడు బాష్ప 

ధారలు చెక్కుటద్దములమై నిగుడ

